
Ыйтрĕ чун-чĕрем хыпар ямашкăн

Асăмран тухман пике патне.

Тытăнтăм çырса ăнлантармашкăн,

Хамăн çылăхăн пăтăрмахне:



«Эп сана çамрăкранпах юратрăм,

Шухăша пытартăм вăтанса;

Пурнăç вĕçĕнче çеç хăюллантăм,

Эсĕ илтĕн терĕм ман сасса.»



Ăнлансамччĕ, тусăм, ан кулсамччĕ:

«Эх, ват супнă, асатте...» — тесе.

Çамрăк вăхăта кăшт астусамччĕ,

Вăй вылянине ялти хĕрсем.



Янкăр тӳпере хитре юрлатчĕ

Çунатне сарса пĕччен тăри.

Ман чĕре ун чух кăварланатчĕ, —

Сан çине куç хывначчĕ тепри.



Ĕмĕр тантăшла юлма Тур çырнă

Пулĕ çав, çуралсанах пире.

Çавăнпах пулма хушман-тăр çывăх, —

Юрату путланчĕ чĕрере.



Каçарсам мана, юратнă тусăм,

Каярах пулсассăн та, каçар!..

Тухăçа хăпарчĕ кĕтнĕ щуçăм,

Ăшăмра çаплах çунать кăвар.

